
INVESTITSIYALAR – 
MOLIYAVIY BARQARORLIK 
KAFOLATI

Xaydarov Nizamiddin Xamrayevich
I.f.d., O‘zbekiston Respublikasi Vazirlar Mahkamasi huzuridagi
Biznes va tadbirkorlik oliy maktabi professori

Annotatsiya: Maqolada, mamlakatimiz milliy iqtisodiyotiga investitsiyalarni jalb etishda me’yoriy hujjatlarning o‘rni alohida 
qayd etilgan. Dunyo hamjamiyatiga a’zo davlatlar iqtisodiy rivojlanishiga qarab investitsiyalarni jalb etishning o‘ziga xos 
(samarali) xususiyatlari qaror topayotganligi keltirilgan. Keyingi yillarda respublikada asosiy kapitalga investitsiya kirit-
ishda moliyalashtirish manbalari bozor iqtisodiyoti talablari asosida tashkil etilayotganligi o‘rganilgan, tahlil etilgan.

Kalit so‘zlar: investitsiya, moddiy investitsiya, portfel investitsiya, milliy iqtisodiyot, moliyaviy manbalar, iqtisodiy tarmoq, 
sotsial sohalar, xududlar, tijorat banklari, respublika budjeti.
Abstract: The article pays special attention to the role of legal acts in attracting investments into the national economy. 
Based on the analysis of the economic potential and features of the development of world states that successfully (effec-
tively) attract investments into the economy. The sources of financing investments in fixed assets that fully meet the 
requirements of a market economy have been studied and analyzed.

Key words: investment, material investments, investment portfolio, national economy, financial sources, economic sector, 
social sphere, territories, commercial banks, republican budget.
Аннотация: В статье особое внимание уделено роли правовых актов в привлечении инвестиций в национальную 
экономику. На основе анализа экономического потенциала и особенностей развития мировых государств, которые 
успешно (эффективно) привлекают инвестиции в экономику. Изучены и проанализированы источники финансиро-
вания инвестиций в основной капитал, полноценно отвечающие требованиям рыночной экономики.

Ключевые слова: инвестиция, материальные инвестиции, портфель инвестиций, национальная экономика, 
финансовые источники, экономическая отрасль, социальная сфера, территории, коммерческие банки, республи-
канский бюджет.

K I R I S H
Dunyo mamlakatlari ichida birorta ham davlat yo‘qdirki, o‘z milliy iqtisodiyotiga ichki va tashqi investitsi-

yalarni jalb etmagan yoki etmayotgan bo‘lsa. Yuqori industrial rivojlanishiga ega bo‘lgan davlatlarda intellek-
tual investitsiyalarga e’tibor qaratilayotgan bir sharoitda, rivojlangan mamlakatlarda portfel investitsiyalarni jalb 
etishga moyillik yuqori bo‘lmoqda. Rivojlanish bosqichiga kirayotgan mamlakatlarda esa to‘g‘ridan to‘g‘ri va 
moliyaviy investitsiyalarni kiritishga e’tibor yuqori bo‘ladi. Shunday davlatlar ham mavjudki, bir vaqtning o‘zida 
yuqorida qayd etilgan investitsiyalarning barcha turidan talab va ehtiyojiga mos ravishda jalb etish amaliyoti 
namoyon bo‘lmoqda.

Investitsiyalarning mana shunday o‘ziga xos ijtimoiy-iqtisodiy xususiyatlariga tayanib, qichqa vaqtlar ichida 
mamlakatimizda investitsiya muhitini yaxshilash va tadbirkorlik faoliyatini rivojlantirishga qaratilgan 10 dan ortiq 
Qonunlar, 30 ga yaqin O‘zbekiston Respublikasi Prezidentining Farmonlari va qarorlari hamda 35 ga yaqin 
Hukumatning qarorlari qabul qilindi.

Ushbu yo‘nalishda qabul qilingan ikkita qonunni alohida ta’kidlab o‘tish kerak. “Investitsiyalar va investit-
siya faoliyati to‘g‘risida”gi va “Maxsus iqtisodiy zonalar to‘g‘risida” gi qonunlar muqaddam qabul qilingan bir 
qator normativ-huquqiy hujjatlarni birlashtirdi va investorlar uchun sharoitlarni sezilarli darajada yaxshiladi.

Mamlakatimiz milliy iqtisodiyotini davr talabiga mos ravishda rivojlantirishda investitsiyalar o‘rni beqiyos 
bo‘layotganligini strategik dasturlardan ham bilish mumkin. Ular 2022–2026-yillarga mo‘ljallangan Yangi 
O‘zbekistonning taraqqiyot strategiyasidan ham munosib o‘rin olgan. Xususan strategiyaning: 26-maqsadida: 

SMamlakatda investitsiya muhitini yanada yaxshilash va uning jozibadorligini oshirish, kelgusi besh yilda 120 mil-

liard AQSH dollari, jumladan 70 milliard dollar xorijiy investitsiyalarni jalb etish choralarini ko‘rish, belgilangan1. 
Shuningdek, “O‘zbekiston‒2030” strategiyasi, 49- maqsadida: Mamlakatimizda 250 milliard dollarlik inves-

titsiyalarni o‘zlashtirish, jumladan 110 milliard dollar xorijiy investitsiyalar va 30 milliard dollar davlat-xususiy 
sheriklik doirasidagi investitsiyalarni jalb qilish2, masalalarini qo‘yilishi ham investitsiyalar milliy iqtisodiyot rivoji 
hamda ahaolining turmush tarzi farovonlashib jamiyatda olib borilayotgan islohotlardan rozi bo‘lishiga asos 
bo‘lmoqda.

Investitsiyalarning iqtisodiy ahamiyati e’tiborga olinib, ulkan marralar ko‘zda tutilganini yuqorida qayd 
etilgan iqtiboslardan ham bilish qiyin emas. Chunki, 2023-yil yakuni bo‘yicha mamlakatning yillik YAIM 1 066 
569,0 mlrd. (1,07 kvadralliona) yoki 90.8 mlrd. AQSH dollari ga yetgan bir paytda, kelgusi uch yilning har bir 
yilda kamida 24.0 mlrd. AQSH dollarida investitsiyalarni jalb etish misli ko‘rilmagan vazifalardan biri hisoblanadi. 
Shuningdek, jalb etiladigan investitsiyaning qariyb 60 foizi xorijiy investitsiyalar bo‘lishi ham o‘ta ahamiyatlidir.

Shuningdek, keyingi yillarda O‘zbekiston Respublikasi Jahon banki guruhi, Osiyo taraqqiyot banki, Islom 
taraqqiyot banki guruhi, Yevropa tiklanish va taraqqiyot banki, Osiyo infratuzilma investitsiyalari banki kabi bir 
qator xalqaro moliya institutlarining a’zosi, shuningdek, ko‘plab xorijiy hukumatlari moliyaviy tashkilotlari bilan 
hamkorlik qilmoqda. Osiyo infrastruktura investitsiya banki bilan hamkorlik kengaymoqda. Investitsiyalarga 
qulay makon hisoblangan erkin iqtisodiy zonalar 2017-yilga qadar mamlakatda atigi 3 ta mavjud bo‘lsa, 2023 
yilga kelib ularning umumiy soni 24 taga yetdi.

Umuman olganda, 2017‒2023-yillarda O‘zbekistonda investitsiyalar yiliga o‘rtacha 14,5%dan o‘sib, jami 1 
460,4 trln. so‘mlik kapital qo‘yilmalar amalga oshirilgan. 2017‒2023-yillarda YAIMning o‘rtacha o‘sishi 5,3%ni 
tashkil etib, mazkur o‘sishning 3,9 foizi investitsiyalar hisobiga to‘g‘ri kelgan. Investitsiyalarning YAIMdagi ulushi 
2017-yilda 22,7%ni tashkil etgan bo‘lsa, 2019-yilda bu eng yuqori daraja – 36,8%ga yetgan. So‘nggi yillarda 
investitsiyalar hajmi YAIMga nisbatan barqarorlashib, 2023-yilda 33,0%ga yetgan3.

Hozirgi kunda qulay investitsiya muhitini aniqlovchi qator elementlar mavjud bo‘lib, shulardan asosiylari 
bo‘lib: me’yoriy-huquqiy, ekologik shart-sharoitlar, moliyalashtirishning bozor mexanizmlari, axborot ta’minoti; 
mahalliy investorlar bilan xorijiy xususiy investorlar o‘rtasidagi paritetning ta’minlanganligi, inflyatsiya darajasi, 
yalpi ichki mahsulotning barqaror o‘sishi, iste’mol va jamg‘arma nisbati, foiz stavkalari darajasi, xorijiy investit-
siyalarning o‘zlashtirish darajasi, malakali kadrlar va mehnat resurslari zaxirasi, bozor tamoyillari asosida bank-
moliya xizmatlari, soliq, monetar va fiskal siyosatni o‘z ichiga qamrab oladi.

M A V Z U G A  O I D  A D A B I Y O T L A R  T A H L I L I
Haqiqatni anglash uchun qiyoslash yoki taqqoslash kerak. Ushbu aqida hayotning har bir jabhasi bilan bir 

qatorda, ilmiy ishlarni yozish va yoritishda ham keng qo‘llaniladi. Mazkur maqolada mamlakatimizning keying 
yetti yillik ijtimoiy, iqtisodiy va siyosiy strayegiyasini belgilab berishga xizmat qilayotgan “O‘zbekiston–2030” 
strategiyasida mavzuga oid bo‘lgan maqsad va vazifalar qiyosiy tahlil etildi. Shuningdek, O‘zbekiston Respub-
likasi Prezidentining “2022–2026-yillarga mo‘ljallangan Yangi O‘zbekistonning taraqqiyot strategiyasi to‘g‘risi-
dagi Farmonida ham rejalashtirilgan vazifalar o‘rganilgan. Asosiylaridan biri, O‘zbekiston Respulikasi Prezidenti 
huzuridagi Statistika agentligi e’lon qilgan statistik ma’lumotlar qiyosiy o‘rganildi va tahlil etilishi bilan birga, bir 
qator internet elektron sahifalarida keltirilgan ma’lumotlar ham taqqoslama o‘rganilib, muallif tomonidan xulo-
salar chiqarishga asos bo‘ldi.

T A D Q I Q O T  M E T O D O L O G I YA S I
Metodologiya bu metodlar majmuasini o‘rganish, tahlil va tadqiq etish orqali amalga oshirilishini e’tirof 

etgan holda, ushbu maqolada qiyosiy tahlil, induksiya, deduksiya, analiz, sintez va kuzatuv kabi metodlardan 
foydalanildi. Pirovardida, maqola yuzasidan xulosalar chiqarishga va mos ravishdagi ilmiy takliflari ishlab chiq-
ishiga zamin yaratildi.

T A H L I L  V A  N A T I J A D O R D I K
Bugungi kunda investitsiyalarni moliyalashtirishning bir nechta manbalari bo‘lib, ular bozor iqtisodiyoti tam-

oyillari va qonuniyatlariga izchil javob bermoqda. 2023-moliya yili mobaynida mamlakatimizda olib borilayotgan 
investitsiya faoliyatda asosiy kapitalga investitsiyalarning hajm dinamikasi haqida ma’lumotlarga ega bo‘lish 
uchun quyidagi 1-diagrammaga murojaat qilamiz.

1 O‘zbekiston Respublikasi Prezidentining “2022–2026-yillarga mo‘ljallangan Yangi O‘zbekistonning taraqqiyot strategiyasi to‘g‘risi-
da”gi Farmoni. 2022-yil 28-yanvar. lex.uz›docs/5841063

2 O‘zbekiston Respublikasi Prezidentining PF-158-son “O‘zbekiston–2030” strategiyasi to‘g‘risda”gi Farmoni 2023-yil 11-sentyabr. lex.
uz›docs/6600413

3 Iqtisodiy tadqiqotlar va islohotlar markazi, ma’lumotlari. 2023-yil.

1-diagramma: Asosiy kapitalga investitsiyalarning hajmi dinamikasi (trln. so‘m)

Diagrammada keltirilgan statistik ma’lumotlarga baho beradigan bo‘lsak, o‘tgan besh yil mobaynida asosiy 
kapitalga sarflangan investitsiyalar dinamikasi o‘sish xususiyatiga ega bo‘lgan. Bozor iqtisodiyoti sharoitida va 
aholining tabiiy o‘sishi yuqori bo‘lgan davlat uchun bu o‘ta zarur ko‘rsatkich hisoblanadi.

Shuningdek, istiqbolda YAIMning ham izchil o‘sishiga yaqindan ko‘mak beradi, albatta. 2019-moliya yilida 
asosiy kapitalga 159,9 trln. so‘m investitsiyalagan bo‘lsa, 2020-yilda bu ko‘rsatkich 210,2 trln. so‘mga o‘zgarib, 
o‘tgan yilga nisbatan 50,30 trln. so‘mga ko‘paygan yoki 31,0 foizga ortgan. Bu ko‘rsatkichdan 10 foiz inflyatsiya 
darajasini chegirib tashlaganda ham real o‘sish 21,0 foizni tashkil etmoqda. Yana shuni alohida qayd etish 
joizki, 2020-yil butun dunyoda pandemiya avj olgan eng cho‘qqi davr hisoblanadi. Aksariyat xo‘jalik subyekt-
lari vaqtincha faoliyatini to‘xtatgan va eksport-import operatsiyalari ham minimallashgan davrga qaramasdan 
O‘zbekistonda o‘sish ko‘rsatkichning bo‘lishi yaxshi hodisa sifatida e’tirof etish joiz.

2019-yilni 2023-yilga nisbatan tahlil qilganda natija yanada zalvorli ahamiyat kasb etadi. Xususan, yuqorida 
qayd etilganidek, 2019-yilda asosiy kapitalga investitsiyalar 159,9 trln. so‘mni tashkil etgan bir sharoitda 2023-
moliya yilida 352,1 trln. so‘mni tashkil etgan. Yoki bu ko‘rsatkich YAIMning qariyb 1/3 qismidan ham ortiq sum-
mani tashkil etadi. Yillar mobaynida 120,0 foizga ortganligining guvohi bo‘lamiz. Bu holat dunyoda raqobat 
kuchayayotgan bir sharoitida juda jozibali ko‘rsatkichlardan biri hisoblanadi. Investitsiyalarni dinamik o‘sishini 
Prezidentimiz ham alohida qayd etib, quyidagi fikrini zikr etgan: “So‘nggi olti yilda sanoatga jalb qilingan inves-
titsiyalar hajmi 7 barobar oshdi”4.

Asosiy kapitalga investitsiyalarni o‘sish dinamikasi haqidagi ma’lumotga ega bo‘ldik. Endigi tahlil obyekti 
qanday turdagi moliyaviy manbalar hisobiga investitsiyalar moliyalashtirilayotganligi haqidagi ma’lumotlarni 
qiyosiy tahlil qilamiz. Chunki, muqaddam mustaqillikning ilk yillarida va undan oldingi davralarda asosiy kapi-
talga investitsiyalashda Davlat budjeti va budjetdan tashqari boshqa markazlashgan mablag‘larning roli juda 
yuqori bo‘lgan. Bunga ta’sir etgan omillar serob, albatta. Ammo, asosiysi bo‘lib bozor iqtisodiyoti tamoyillarini 
tom ma’noda ishlamasligi, shuningdek, xorijiy mamlakat investorlari bizni e’tirof etmasligi bo‘lgan. Mustaqillikni 
qo‘lga kiritib mustaqil moliya siyosatini olib borayotganimizga ham uch dekadadan ortiq vaqt o‘tdi. So‘nggi yil-
larda asosiy kapitalni moliyalashtirish manbalarida qanday o‘zgarishlar sodir bo‘layotganligi haqida to‘liq ma’lu-
motga ega bo‘lishi uchun 1- rasmda qayd etilgan statistik ma’lumotlarga murojaat qilamiz.

Davlat statistika agentligi nashr etgan ma’lumotlarga nazar soladigan bo‘lsak, 2023-moliya yilida asosiy 
kapitalga investitsiyalar 9 ta manba hisobidan amalga oshirilgan bo‘lib, jami 352,1 trln. so‘m o‘zlashtirilgan. Eng 
ulkan moliyaviy manbaga qaraganda, eng kichik moliyaviy manba qariyb, 60 barobar past darajada bo‘lgan. 
Aslida bozor iqtisodiyoti sharoiti va tamoyiliga binoan shunday bo‘lishi tabiiy.

1-rasm ma’lumotlariga razm soladigan bo‘lsak, moliyalashtirish manbalari hajm jihatidan ketma ketligi 
aynan bozor iqtisodiyoti talablariga javob beradi. Ya’ni birinchi uchlikni 251,6 trln. so‘m yoki jami moliyaviy man-
balarning 71,0 foizini Xo‘jalik subyektlari mablag‘lari, To‘g‘ridan to‘g‘ri xorijiy investitsiyalar hamda Kafolatlan-
magan xorijiy investitsiyalar va kreditlarga to‘g‘ri kelmoqda. Bu yaxshi ko‘rsatkich bo‘lib, hukumatning boshqa 
xorijiy davlatlar va investorlar oldida majburiyati minimallashganidan dalolat beradi.

4 https://president.uz/uz/lists/…

1-rasm: Moliyalashtirish manbalari bo‘yicha asosiy kapitalga investitsiyalar5 

Keyingi manbalar ham bozor iqtisodiyoti talabiga javob beradi. Xususan, Aholi mablag‘lari 33,3 trln. so‘m 
va Tijorat banklarning kreditlari 22,3 trln. so‘mni tashkil etmoqda. Keyingi to‘rtta moliyaviy mablag‘larini qo‘shib 
hisoblaganda ham birgina Korxonalar mablag‘iga to‘g‘ri kelmaydigan manbalar, bevosita davlatga taalluqli 
bo‘lib, ularning hajmi boshqa manbalarga qaraganda ancha pastligi bilan namoyon bo‘lmoqda. Birgina Res-
publika budjetini oladigan bo‘lsak, u 20,4 trln. so‘mni tashkil etib, jami moliyaviy manbalarning 6,0 foizni tashkil 
etmoqda. Shuningdek, Davlat maqsadli jamg‘armalari ichida strategik ahamiyat kasb etadigan Tiklanish va 
taraqqiyot jamg‘armasi 1,6 trln. so‘m bilan moliyalashtirish manbalari ichida oxirgi o‘rinda turibdi.

Tashqaridan qaraganda raqamlar va moliyalashtirish manbalarining ketma-ketligi quvonarli, albatta. Ammo 
tarmoqlar va hududlar kesimida investitsiyalardan samarali foydalanish jamiyat a’zolarini to‘liq qoniqtira olmay-
apti. Buni yaqinda bo‘lib o‘tgan video selektorda Prezidentimiz alohida qayd etdilar. Jumladan: “Lekin, kom-
pleks, tarmoq va hudud rahbarlarida har bir dollar investitsiya qancha ish o‘rni yaratgani, qo‘shilgan qiymat va 
eksport qanchaga oshgani borasida tahlil yetarli emasligi ko‘rsatib o‘tildi. O‘tgan yili 5 ta – baliqchilik, parran-
dachilik, zargarlik, asalarichilik, ipakchilik tarmoqlarida xorijiy investitsiyani jalb qilish ishlari eng sust darajada 
bo‘lgan”6.

Ko‘rib turganimizdek, oziq-ovqat xavfsizligi muammo bo‘lib turgan bir sharoitda, baliqchilik, parrandachilik 
va asalarichilik tarmoqlarida investitsiyalarning sust darajada bo‘lishi, kechirib bo‘lmaydigan holat, albatta. 
Shuningdek, O‘zbekiston bir yilda 100,0 tonna oltin xom-ashyosini qazib olayotgan bir sharoitda, uning bor-
yo‘g‘i 6,0 foizi mamlakat ichida qayta ishlanib, yuqori qiymatga ega bo‘lgan tovarga aylanayotgani ham o‘ta 
achinarli holatlardan biri hisoblanadi7.

Investitsiyalardan ayniqsa xorijiy investitsiyalardan foydalanish darajasi ham hududlar kesimida tekis 
amalga oshirilyati deb bo‘lmaydi. Yana Prezidentimiz qayd etgan tahliliy ma’lumotlarga murojaat qilsak: “Xorijiy 
investitsiyalar hajmi 2023-yilda 1,6 barobar o‘sgan bo‘lsada, eng katta salohiyatga ega Samarqand va Toshkent 
shahrida bu ko‘rsatkich imkoniyatga yarasha bo‘lmadi. Shuningdek, 12 ta tuman va shaharda o‘zlashtirilgan 
jami investitsiyalar o‘tgan yilga nisbatan kamaygan”8.

Mamlakatning eng ko‘p turistlar keladigan ikkita strategik hududiga xorijiy investitsiyalarning past darajada 
bo‘lishi hatti harakatlarni qayta ko‘rib chiqishga da’vat etadigan hollardan biri hisoblanadi. Shuningdek, ishchi 
o‘rinlarini tashkil etishda ham yuqori salohiyatga ega bo‘lishi lozim bo‘lgan bu ikki azim shaharda investitsiya 
faoliyatini jadal rivojlantirish bugungi kunning kechiktirib bo‘lmas tadbiri hisoblanadi. Shuningdek, 12 ta tuman 
va shaharda investitsiya oqimining o‘tgan yilga nisbatan pasayib ketishi, tuman boshqaruv tizimi va investitsiya 
boshqarmalarining ish faoliyati salbiy deb baholashga to‘g‘ri keladi. Ko‘rib turganimizdek, investitsiyalardan 
samarali foydalanish respublika bo‘yicha ijobiy deyish mumkin, ammo ayrim tarmoq va hududlarda bu borada 
ilmiy yondashilgan o‘zgarishlarni amalga oshirish lozim.

5 O‘zbekiston Respublikasi Prezidenti huzuridagi Statistika agentligi. O‘zbekiston Respublikasining ijtimoiy-iqtisodiy holati 2023-yil 
yanvar-dekabr. Toshkent - 2024-yil.

6 https://president.uz/uz/lists/…
7 https://www.gazeta.uz/uz/ “Yiliga 100 tonna oltin qazib olyapmiz, lekin atigi 6 foizi qayta ishlanyapti” - Prezident.
8 https://president.uz/uz/lists/…

X U L O S A  V A  T A K L I F L A R
Mamlakatimizda so‘nggi 6–7 yil mobaynida yaratilgan qulay investitsiya muhiti hisobiga investitsiyalarni 

jalb etish va ularni tarmoq va sohalarda joylashtirishda muayyan yutuqlarga erishildi va ijobiy ko‘rsatkichlar 
izchil davom etmoqda. Pirovardida aholi jon boshiga to‘g‘ri keladigan YAIM o‘sishi bilan birga, kambag‘allik 
darajasi ham keskin kamaymoqda. Bu yutuqlarning poydevori Prezidentimiz rahnamoligida olib borilayotgan 
oqilona va odilona investitsiya siyosati natijasidir. Biroq, bizdagi mavjud ilmiy salohiyat va qulay tabiiy sharoit 
investitsiyalardan yanada samarali foydalanish imkonini beradi. Buning uchun yaqin istiqbolda quyidagi cho-
ra-tadbirlarni amalga oshirish maqsadga muvofiq hisoblanadi. Jumladan:

birinchidan, oliy ta’lim muassasalari, ilmiy tadqiqot institutlari va investitsiya sohasida faoliyat yuritayotgan 
tadqiqotchilar, mamlakatimizdagi har bir tarmoq bo‘yicha alohida, har bir hudud bo‘yicha, alohida har o‘n million 
so‘m ichki va har ming dollar jalb etilgan tashqi investitsiya hisobiga alohida tarmoqlarda nechta va hududlarda 
nechta ish o‘rni yaratish imkoniyati mavjudligini aniqlovchi mexanizm ishlab chiqish zarur;

ikkinchidan, davlat budjetidan imkon qadar faqat ijtimoiy, siyosiy, ekologik va hududiy daxlsizlikka zarur 
bo‘lgan ijtimoiy investitsiyalarni yo‘naltirib, iqtisodiy tarmoq va sohalarga investitsiyalarni yo‘naltirishni minimal-
lashtirish lozim. Iqtisodiy tarmoq va sohalarga investitsiyalarni yo‘naltirishni xususiy mahalliy va xorijiy investor-
larga yuklash, maqsadga muvofiq hisoblanadi;

uchinchidan, tuman va shahar hududlarida o‘tgan yilga nisbatan investitsiya oqimining pasayishga ta’sir 
etgan obyektiv va subyektiv omillar tanqidiy tahlil etilib, obyektiv omillarni yumshatish, subyektiv omillarni esa 
tezda bartaraf etish choralarini ko‘rish lozim.

to‘rtinchidan, mahalliy va xorijiy investitsiyalardan samarali foydalanishning asosiy yo‘llaridan biri, milliy 
iqtisodiyotning barcha tarmoq va sohalarda davlat-xususiy sheriklik loyihalaridan keng foydalanishni jadallasht-
irish lzim. Ayni shu mexanizmdan foydalanayotgan xususiy sektor subyektlarini esa har tomonlama moliyaviy 
rag‘batlantirish richaglarini ishlab chiqish maqsadga muvofiq. Bu o‘z navbatida, investitsiyalar ko‘magida milliy 
iqtisodiyotimiz jahon integratsiyasi, aniqrog‘i xalqaro savdo tashkilotiga kirib borishini yanada tezlashtirishga 
zamin yaratadi.

Foydalngan adabiyotlar:
1. O‘zbekiston Respublikasi Prezidentining PF-158-son “O‘zbekiston–2030” strategiyasi to‘g‘risda”gi Farmoni 2023-yil 

11-sentyabr. lex.uz›ru/docs/6600413
2. O‘zbekiston Respublikasi Prezidentining “2022–2026-yillarga mo‘ljallangan Yangi O‘zbekistonning taraqqiyot strategi-

yasi to‘g‘risida”gi Farmoni. 2022-yil 28-yanvar. lex.uz›docs/5841063?ONDATE=21.04.2022
3. O‘zbekiston Respublikasi Prezidenti huzuridagi Statistika agentligi. O‘zbekiston Respublikasining ijtimoiy-iqtisodiy 

holati 2023-yil yanvar-dekabr. Toshkent - 2024-yil.
4. Iqtisodiy tadqiqotlar va islohotlar markazi, ma’lumotlari. 2023-yil.
5. https://president.uz/uz/lists/view/6975 Investitsiya, eksport va sanoat sohalaridagi vazifalar belgilandi
6. https://www.gazeta.uz/uz/ “Yiliga 100.0 tonna oltin qazib olyapmiz, lekin atigi 6,0 foizi qayta ishlanyapti” - Prezident.

